
ՆԵՐԱԾՈՒԹՅՈՒՆ 

Լեզուն միջոց է, որի օգնությամբ մարդիկ հաղորդակցվում են միմյանց հետ, 

փոխանակում մտքեր և հասնում փոխադարձ ըմբռնման։ Երեխան մայրենի լեզվի 

բանավոր խոսքին տիրապետում է կյանքի առաջին մի քանի տարիներին։ 

Նախադպրոցական մանկության շրջանում երեխայի ամենակարևոր 

ձեռքբերումներից մեկը մայրենի լեզվին տիրապետելն է։ Նախադպրոցական 

հաստատության խնդիրն է զարգացնել երեխայի խոսքը։ Խոսքի զարգացման 

ընթացքում շրջապատի հետ շփման, հաղորդակցության արդյունքում ձևավորվում են 

երեխայի խոսքային հաղորդակցական ունակությունները, զարգանում է նրա 

բանավոր խոսքը: Խոսքի զարգացման խնդիրների մեջ իրենց առանձնահատուկ տեղն 

ունեն նաև երկխոսությունն ու զրույցը՝ որպես երեխայի խոսքի հարստացման 

աղբյուրի:  

Աշխատանքի նպատակն է ներկայացնել նախադպրոցականների ավագ խմբի 

խոսքի զարգացման առանձնահատկությունները: 

Նշված նպատակն իրականացնելու համար առաջադրել ենք հետևյալ 

խնդիրները. 

 Ուսումնասիրել համապատասխան գիտամեթդական գրականություն, 

 Ներկայացնել երեխայի խոսքի զարգացման խնդիրն ու նպատակները, 

 Ներկայացնել խոսքի զարգացման մեթոդական սկզբունքները, 

 Ներկայացնել երկխոսության ու զրույցի միջոցով խոսքի զարգացման 

առնձնահատկությունները: 

Աշխատանքը բաղկացած է համակարգչային շարվածքի 18 էջից: 

: 

ԳԼՈՒԽ 1. ՆԱԽԱԴՊՐՈՑԱԿԱՆՆԵՐԻ ԽՈՍՔԻ ԶԱՐԳԱՑՄԱՆ 

ՕՐԻՆԱՉԱՓՈՒԹՅՈՒՆՆԵՐԸ 

1.1. ԵՐԵԽԱՅԻ ԽՈՍՔԻ ԶԱՐԳԱՑՄԱՆ ՆՊԱՏԱԿՆ ՈՒ ԽՆԴԻՐՆԵՐԸ 

Լեզուն նախ և առաջ հաղորդակցման միջոց է։ Հետևաբար հատկապես 

նախադպրոցական երեխայի մայրենի լեզվի ուսուցման և խոսքի զարգացման 

հիմնական նպատակը պետք է լինի շրջապատի հետ խոսքային հաղորդակցման 

ունակությունների ձևավորումն ու բանավոր խոսքի զարգացումը։ Խոսքի զարգացման 

հիմնական խնդիրներն են՝ 

 ճիշտ արտահայտվելու կարողությունը, 

 բանավոր խոսքի հարուստ բովանդակությունը:  

Լեզվի հիմնական միավորներն են հնչյունը,վանկը, բառը, բառակապակցությունը, 

նախադասություն ու տեքստը: Ըստ այդմ էլ, երեխայի խոսքի զարգացման խնդիրները 

կարող են լինել.  

1. խոսքի հնչյունային կուլտուրայի դաստիարակում,  

2. բառապաշարի զարգացում,  

3. խոսքի քերականական կողմի, այսինքն՝ քերականական կառուցվածքի 

ընկալման ձևավորումը,  

4. կապակցված խոսքի զարգացում (մենախոսություն և երխոսություն) 

5. խոսքի և լեզվի տարրական երևույթների գիտակցման ձևավորում, 

6. գեղարվեստական գրականության հետ ծանոթացում:  

Խոսքի հնչյունային կուլտուրայի դաստիարակումը: Այս խնդիրն առնչվում է 

հնչյունների յուրացման և արտաբերման հետ, ինչը նախատեսում է՝ 

 խոսքային լսողության զարգացում,  

 ճիշտ հնչարտաբերում,  



5 
 

 խոսքի արտահայտչական միջոցների տիրապետում. ուժգնություն, 

առոգանություն, հնչերանգ, տեմպ: 

Նախադպրոցական տարիքը ամենաբարենպաստ ժամանակահատվածն է 

խոսքի հնչյունային կուլտուրայի զարգացման համար:  

Բառապաշարի զարգացում: Սա երեխայի խոսքի զարգացման հիմքն է: 

Բառապաշարում արտացոլվում է խոսքի բովանդակությունը: Բառերը ցույց են 

տալիս առարկաներ, երևույթներ, նրանց միջև գոյություն ունեցող կապեր, 

գործողություններ, առարկաների որակներ, հատկանիշներ: Յուրացնելով բառերը՝ 

երեխան իրականացնում է շրջապատի հետ հաղորդակցման խնդիրներ: Մանկան 

բառապաշարի զարգացման մեջ կարևոր են բառի նշանակության յուրացումը, նրա 

տեղին օգտագործումը տարբեր իրադրություններում և հաղորդակցման մեջ:  

Քերականական կառուցվածքի ձևավորումը:  Առանց քերականության 

հնարավոր չէ խոսքային ճիշտ հաղորդակցում: Այն երեխայի համար բարդ է 

ընկալելը, ուստի նա լեզվի քերականական կողմը յուրացնում է գործնականում՝ 

մեծահասակի խոսքի ընդօրինակման և լեզվական ընդհանրացումների շնորհիվ: 

  Կապակցված խոսքի զարգացում: Այն ներառում է մենախոսության և 

երկխոսության կարողությունների զարգացում: Կապակցված խոսքը սկսում է 

ձևավորվել այն ժամանակ, երբ երեխան հաղորդակցվելու կարիք է ունենում։ Ուստի 

կապակցված խոսքի ձևավորումը սկսում է երկխոսության կարողությունների 

զարգացումից։ Երկխոսությունը նախադպրոցականի շփման հիմնական ձևն է: 

Կարևոր է երեխային սովորեցնել` 

 լսել և հասկանալ դիմացինի խոսքը, միտքը,  

 ձևակերպել իր միտքը, երկխոսությունը առաջ տանել,  

 հարցեր տալ և պատասխանել՝ օգտվելով լեզվական տարբեր միջոցներից: 

Խոսքի և լեզվի տարրական գիտելիքների ձևավորում: Սա երեխային 

նախապատրաստում է լեզվի յուրացման գրաճանաչության փուլին։ Դաստիարակը 

զարգացնում է բանավոր խոսքը, աշխատանք տանում բառերի հնչյունական վերլու- 

ծության ուղղությամբ, գիտակցաբար վերլուծում է բառը, վանկը, նախադասությունը:  

Ծանոթացում գեղարվեստական խոսքին:  Խոսքի զարգացման խնդիրների մեջ 

իր առանձնահատուկ տեղն ունի նաև գեղարվեստական խոսքին երեխայի 

ծանոթացումը: Այն  հարստացնում է բառապաշարը, զարգացնում պատկերավոր 

խոսքը, գեղագիտական ճաշակը: 

1.2.ԽՈՍՔԻ ԶԱՐԳԱՑՄԱՆ ՄԵԹՈԴԱԿԱՆ ՍԿԶԲՈՒՆՔՆԵՐԸ 

 Երեխան մայրենի լեզվի բանավոր խոսքին տիրապետում է կյանքի առաջին մի 

քանի տարիներին։ Նախադպրոցական հաստատության խնդիրն է զարգացնել 

երեխայի խոսքը։Խոսքի զարգացման ընթացքում շրջապատի հետ շփման, հաղորդակ- 

ցության արդյունքում ձևավորվում են երեխայի խոսքային հաղորդակցական 

ունակությունները, զարգանում է նրա բանավոր խոսքը: Խոսքի զարգացումը հոգեկան 

բարձր իմացական գործընթաց է և սերտորեն կապված է մտածողության հետ: Խոսքն 

ունի զարգացման իր փուլերը, որոնք ընթանում են երեխայի տարիքային 

առանձնահատկություններին համապատասխան: Երեխայի խոսքի ձևավորման 

գործընթացը կառուցվում է ոչ միայն ընդհանուր դիդակտիկական, այլև որոշակի 

մեթոդական սկզբունքների հիման վրա, որոնցով ղեկավարվելիս դաստիարակն 

ընտրում է համապատասխան մեթոդները, հնարքներն ու միջոցները: Մանագետներն 

առաջարկում են  հետևյալ սկզբունքները.  

1. Երեխայի զգայական, մտավոր և խոսքի զարգացման փոխկապակցվածության 

սկզբունք. այն հիմնվում է խոսքի, որպես լեզվամտածողական գործունեության 

վրա, որի զարգացումը կապված է շրջապատող աշխարհի ընկալման հետ: 

Խոսքը հիմնվում է մտածողության հիմք հանդիսացող զգայական 

պատկերացումների վրա և զարգանում մտածողության հետ համատեղ: 

Հարստացնելով երեխայի գիտակցությունը շրջապատող աշխարհի հասկա- 

ցություններով, մենք զարգացնում ենք նաև նրա խոսքը: Այստեղ պետք է հաշվի 

առնել նաև մտածողության առանձնահատկությունները, այսինքն՝ 

զարգացումը պետք է ընթանա կոնկրետ մտածողությունից դեպի վերացա -

կանը, պարզից դեպի բարդը: 

2. Հաղորդակցական գործունեության սկզբունքը: Խոսքային գործունեության 

ընթացքում լեզուն հաղորդակման միջոց է: Այս սկզբունքը ենթադրում է, որ 

երեխայի խոսքի զարգացումը՝ որպես հաղորդակցման միջոց ամենից 

արդյունավետ տեղի է ունենում գործունեության ընթացքում։ Դա նշանակում է 

նաև, որ երեխայի գործունեությունն այնպես պետք է կազմակերպել, որ այն 

նպաստի նրա խոսքային հաղորդակցման կարողությունների զարգացմանը: 

3. Լեզվազգայունակության զարգացման սկզբունք: Լեզվազգայունակությունը 

լեզվի օրինաչափությունների չգիտակցված, ենթագիտակացական տիրապե- 

տումն է: Խոսքի համակողմանի ընկալման ընթացքում երեխայի մեջ 

ենթագիտակցական մակարդակում ձևավորվում են զուգադրություններ 

(անալոգիաներ), որոնց շնորհիվ նա յուրացնում է նաև խոսքի 

օրինաչափությունները: Երեխաներն սկսում են ավելի ազատ օգտվել լեզվի 

ձևերից, տարրերից, նրանց մեջ ծնվում են բառերը, բառակապակցությունները 

մտապահելու և խոսքային հաղորդակցման տարբեր իրադրություններում 

օգտագործելու կարողություն:  

4. Լեզվական տարրական գիտելիքների ձևավորման սկզբունք: Երեխայի խոսքի 

զարգացման հիմքում ընկած է ոչ միայն մեծերին ընդօրինակելը, այլ նաև 

լեզվական երևույթների գիտակցական ընկալումը: Երեխայի մեջ ձևավորվում է 

ճիշտ խոսքային վարքագծի ներքին համակարգ, որը թույլ է տալիս նրան ոչ 

միայն կրկնել, այլև գիտակցել խոսքային արտահայտությունները: Լեզվի 

ուսուցման հիմքում ընկած է խոսքային ընդհանրացումների և 

ստեղծագործական ունակությունների ձևավորումը: Միայն մեխանիկական 

կրկնությունները բավարար չեն լեզուն յուրացնելու համար:  

5. Խոսքի տարբեր կողմերի համակցման սկզբունք: Սա իրականացվում է լեզվի 

բոլոր մակարդակների յուրացման և դրանց սերտ փոխկապակցման միջոցով: 

Խոսքի տարբեր խնդիրների յուրացումը լեզվի համակարգի տիրապետման 

գործընթաց է:Խոսքի յուրաքանչյուր խնդրի ուղղությամբ տարվող աշխատանքն 

ինքնանպատակ չէ, այլ ուղղված է նաև խոսքի մյուս կողմերի ձևավորմանը:  

Խոսքային գործունեության դրդապատճառների հարստացման սկզբունք: Խոսքային 

գործունեության ընթացքում կարևոր դեր է խաղում 

դրդապատճառը։ Երեխայի համար խոսելը պետք է 

պատճառաբանված ու անհրաժեշտ լինի։ Ուստի մեծ 

նշանակություն ունի երեխայի խոսքային գործունեության 

դրդապատճառների հարստացումը։ Սա ենթադրում է, որ 

երեխայի խոսքը զարգանում է նրա ամենօրյա հաղորդակցման 

ընթացքում, այսինքն՝ երեխայի համար խոսելու, հաղորդակցվելու 

բնական և իրական դրդապատճառները պետք է լինեն շփվելու, 

իմանալու, տպավորությունները 

 

1. կիսելու։ Ուստի երեխայի հետ շփումը, ինչպես նաև պարապմունքները պետք է 

կառուցվեն բնական հաղորդակցման վրա, քանի որ այդ դեպքում հաշվի է 

առնվում երեխայի ցանկությունը, հետաքրքրությունները, ինչը խոսքային 

գործունեության բնական դրդապատճառներ է ծնում և բարձրացնում 

արդյունավետությունը:  

2.  Խոսքի ակտիվ կիրառում ապահովող սկզբունք: Այս սկզբունքի էությունն այն 

է, որ լեզուն յուրացվում է կիրառման ընթացքում, այլ կերպ ասած՝ «Խոսել 

սովորում են խոսելով»։ Խոսքի ակտիվությունը երեխայի խոսքի զարգացման 

կարևոր պայմաններից է: Խոսքի ակտիվությունը ոչ միայն խոսելն է, սեփական 

մտքերն արտահայտելը, այլ նաև լսելն ու ընկալելը: Պարապմունքի ընթացքում 

անհրաժեշտ է կիրառել երեխայի խոսքի ակտիվացման տարբեր գործոններ. 

հուզական դրական մթնոլորտ, հաղորդակցում, դիդակտիկ խաղային 

հնարների կիրառում, հանձնարարություններ և այլն: 

ԳԼՈՒԽ 2 

ԿԱՊԱԿՑՎԱԾ ԽՈՍՔԻ ՈՒՍՈՒՑՈՒՄԸ  ԶՐՈՒՅՑԻ ԵՎ 

ԵՐԿԽՈՍՈՒԹՅԱՆ ՄԻՋՈՑՈՎ 

Նախադպրոցական տարիքում կապակցված խոսքի զարգացումը տեղի է 

ունենում աստիճանաբար, մտածողության զարգացմանը համընթաց: Այն առնչվում է 

երեխայի գործունեության և շրջապատի մարդկանց հետ շփման ձևերին: Այս 

տարիքում կապակցված խոսքի մշակումը հիմնականում տեղի է ունենում 

երկխոսության և մենախոսության շնորհիվ: 

Երկխոսությունը սոցիալական փոխներգործության բարդ ձև է, և, երբեմն, 

երկխոսության մեջ մտնելը ավելի դժվար է, քան մենախոսությամբ հանդես գալը: Այդ 

պարագայում սեփական արտահայտությունների, հարցերի շուրջ մտածելը տեղի է 

ունենում դիմացինի խոսքի ընկալման հետ միաժամանակ: Կարևոր է նախադպրոցա- 

կան երեխաների հետ երկխոսության ճիշտ կառուցումը: Երկխոսություն 

վարելու  հմտությունների մշակման գործընթացը սկսվում է կարևոր նախադրյալների 

ստեղծումից:Դրանք են խոսքային միջավայրի նախապատրաստումը՝ մանկական 

նկարների ցուցադրում, հեքիաթների ընտրում, սյուժետադերային խաղերի 

կազմակերպում և այլն: Նման խաղերի ընթացքում խոսքի կառուցումը ստացվում է 

դյուրին: Դրանց շնորհիվ վերանում է երեխաների լարվածությունը, 

ինքնամփոփությունը և վախի զգացումը: 

 Երկխոսության ձևավորման կարևոր նախապայման է դաստիարակների և 

երեխաների շփումը: Վերջինս կառուցվում է երեխայի պահանջներին համապատաս- 

խան. անհրաժեշտ է հաշվի առնել երեխայի տարիքային և անհատական 

առանձնահատկությունները, պահանջմունքները, հետաքրքությունները, խոսքի 

զարգացման մակարդակը: Երկխոսության ձևավորման նպատակով կարելի է 

իրականացնել խոսքային տարբեր առաջադրանքներ: Օրինակ՝ երեխային 

հանձնարարել դաստիարակի օգնականից  խնդրել որևէ իր, հարևան խմբասենյակից 

խնդրել գիրք և նմանատիպ այլ առաջադրանքներ: Այս մեթոդի հիմնական նպատակն 

է զարգացնել երեխայի խոսքի  մշակույթը: Նման հանձնարարությոնները նախ պետք 

է առաջադրել առավել շփվող և ակտիվ երեխաների, այնուհետև երկչոտներին: 

Նախադպրոցական տարիքում երկխոսության զարգացման առումով մեծ 

նշանակություն ունի համատեղ գործունեությունը: Այդ ընթացքում առաջանում են 

իրադրությունների, գործողությունների քննարկման խնդիրներ: Հաստատվում է 

փոխադարձ կապ, տեղի է ունենում կարծիքների, մտքերի փոխանակում:  

Խաղի ընթացքում երեխաների շփման մշակույթը զարգացնելու նպատակով 

արդյունավետ է կիրառել խաղային իրավիճակների, տարբեր բովանդակության 

գեղարվեստական ստեղծագործությունների բեմականացումների և զրույցների 

մեթոդը:  

Երեխայի խոսքը զարգացնելու համար հարկավոր է շատ խոսել նրա հետ՝ 

զրուցել նրան հետաքրքրող, հուզող թեմաներով, տարիքին մատչելի, հասանելի ամեն 

ինչի մասին, պատասխանել նրա կողմից բարձրացված հարցերին, ընթերցել փոքրիկի 

համար: 

Երեխաների խոսքի զարգացման կարևորագույն մեթոդներից մեկը զրույցն է: 

Այն ուսուցման առավել հին մեթոդներից է, որը կիրառում էր դեռևս Սոկրատեսը:  

Զրույցի կազմակերպումը ավելի մեծ հմտություն է ենթադրում, քան բուն զրուցելու 

կարողությունը: Դրա կազմակերպման  պայմանն այնպիսի մթնոլորտի ստեղծումն է, 

երբ մարդիկ  ցանկանում են իրենց մտքերն արատահայտել և լսել դիմացինի 

արտահայտած մտքերը: Դաստիարակը պետք է անպայման տիրապետի զրույցը 

կազմակերպելու արվեստին:  

Զրույցն ունի իր առանձնահատկությունները: Զրույցի թեման այնպես պետք է 

ընտրվի, զրույցն այնպես պետք է կառուցվի, դաստիարակն այպես պետք է ուղղորդի 

այն, որ երեխաները կարողանան հետևել թեմայի զարգացման տրամաբանական 

ընթացքին:Նախադպրոցական մանկավարժության մեջ զրույցը դիտարկվում  է 

որպես շրջակա միջավայրին ծանոթացման, ինչպես նաև կապակցված խոսքի 

զարգացման միջոց: Շատ կարևոր է զրույցի նշանակությունը երեխայի 

մտավոր  կյանքում: Այն նպաստում է նախադպրոցականի մտածողության 

զարգացմանը, օգնում է իմաստավորելու սեփական փորձը, ճիշտ ձևակերպելու 

միտքը, լսելու և հասկանալու ուրիշի խոսքը: Զրույցի ժամանակ համակարգվում և 

հստակեցնում են այն պատկերացումները, որոնք երեխայի մեջ ձևավորվել են 

առօրյա  գործունեության ընթացքում:Զրույցի ժամանակ երեխան ոչ միայն 

պատասխանում է դաստիարակի հարցերին, այլև ինքն է հարցեր տալիս, 

արտահայտում իր կարիծիքը, վերաբերմունքն ու ցանկություները, հաղորդում 

իմացածն ու տպավորությունները: Այդ ամենը խիստ անհրաժեշտ է երեխայի 

զարգացման տեսակետից: 

Ժամանակակից մանկավարժության մեջ զրույցն առավել արդյունավետ 

միջոց  է հատկապես երեխային խմբային աշխատանքի նախապատրաստելիս, նոր 

նյութին ծանոթացնելիս, գիտելիքների համակարգման և ամրագրման դեպքում: 

Զրույցը հիմնականում անցկացվում է ուսումնական պարապմունքի սկզբում, 

որի շնորհիվ դաստիարակը  համակարգում է ընտանիքում, մանկապարտեզում 

խաղերի, աշխատանքի, պարապմունքների ժամանակ երեխաների ձեռք բերած 

փորձը, պատկերցումները շրջապատող  աշխարհի, բնության և մարդկանց մասին, 

սովորեցնում է երեխաներին  մտածել նպատակաուղված և հետևողական՝ չշեղվելով 

զրույցի բուն թեմայից, պարզ և հասկանալի արտահայտել սեփական մտքերը:  

Զրույցի ընթացքում մի շարք խնդիրներ են լուծվում: Նախ՝զրույցի հետաքրքրող 

թեման կարող է  մտորելու ցանկություն առաջացնել երեխայի մոտ, այսինքն՝ 

հնարավորություն տալ երեխային արտահայտելու իր  մտքերը:  Զրույցին 

մասնակցելու  համար պարտադիր է  դիմացինին լսելը և լսածին համապատասխան 

և տեղին արձագանքելը:  

Զրույցը կարող է լինել անհատական (դաստիարակի զրույցը մեկ երեխայի 

հետ, փոքր խմբով (մի քանի երեխայի հետ  ) և ամբողջ խմբով:  

Երկխոսություն և զրույց վարելու ուսուցումը միշտ ուղեկցվում է 

վարվեցողության կուլտուրայի դաստիարակությանը զուգընթաց. երեխան պետք է 

կարողանա ուշադիր լսել զրուցակցին, զսպել անմիջապես պատասխանելու, 

ընկերոջն ընդհատելու ցանկությունը, վերջինիս լսել համբերատար:  

 Զրույցի համար հարկավոր է ստեղծել բարենպաստ մթնոլորտ:  

Դաստիրակը պետք հետևի, որ բոլոր երեխաները ընդգրկվեն զրույցի մեջ,  

լինենակտիվ և անկաշկանդ արտահայտեն իրենց մտքերը:«Դաստիարակը, որը գիտի  

ճիշտ կառուցել շփման գործընթացը, կարողանում է ստեղծել բարենպաստ  

պայմաններ և հետաքրքրել երեխային՝ միշտ լինելով նրա համար հեղինակություն:  

Դաստիարակը ճշտում է երեխայի կողմից օգտագործված միջոցները, որոնք  

ընդունելի չեն շփմանժամանակ: Այդ պատճառով մանկավարժը  

երեխայի հետ  համագործակցելիս հաշվի է առնում ինչպես լավ շփման ընդհանուր 

օրենքները, այնպես էլ երեխայի զարգացման հիմնական օրինաչափությունները»1: 

Ուստի դաստիարակը  կարող է ստեղծել այնպիսի պայմաններ , որ երեխայի խոսքը 

զրույցի, երկխոսության ժամանակ լինի անկաշկանդ: Դրա համար երեխային 

առաջարկվում է նրա տարիքին համապատասխան, հետաքրքիր առաջադրանքներ, 

բառապաշարի հարստացման վարժություններ: Ստեղծվում է խոսքային բնական 

միջավայր, կազմակերպվում նկարի խոսքային վերարտադրում, գեղարվեստական  

ստեծագործության վերապատմում, որոնք կատարվում են զրույցների միջոցով: 

Զրույցի թեմա կարող է լինել երեխայի անձը, նրա հետաքրքրությունները, 

խաղալիքները, սիրած բաները,զգացմունքները,ընտանիքը, ընկերները, սիրած մուլտ- 

ֆիլմերը, կինոֆիլմերը, խաղերը, ծանոթ կամ անծանոթ կենդանիներն ու բույսերը: 

Զրույցի լավագույն ձևեր են բոլոր տեսակի քննարկումները:Դրանք երեխային 

կշռադատելու, վերլուծելու, եզրահանգումներ կատարելու հնարավորություն են 

                                                           
1 Ասյա Հովհաննիսյան «Նախադպրոցական կրթական համակարգում մանկավարժական 

գնահատումը» մեթոդական ուղեցույց, Երևան 2008թ. էջ 16: 

ընձեռում2: Ուստի պետք է երեխային հնարավորություն տալ քննարկել ցանկացած 

իրավիճակ. լռեցնելով երեխային՝ հնարավորություն չենք տալիս նրան արտահայտել 

այն, ինչ նա զգում և կարևորում է: Քննարկումը ՝որպես բանավոր խոսքի զարգացման 

միջոց, գործառական է: Հնարավոր չէ նախաձեռնող, ակտիվ, իր գործողությունների 

համար պատասխանատու մարդ ձևավորել՝առանց երեխային իր գործողությունների, 

անելիքների քննարկմանը մասնակից դարձնելը: 

Զրույցի միջոցով կարելի է ներազդել երեխայի՝ խոսք կառուցելու բոլոր 

կարողությունների զարգացմանը: Այդ ընթացքում թույլատրելի է ուղղել նրա սխալ- 

ները, միշտ խոսքի օրինակներ բերել, զարգացնել երկխոսության և մենախոսության 

ունակությունները:Անհատական զրույցում առավել դյուրին է երեխայի 

ուշադրությունը կենտրոնացնել սեփական խոսքի մեջ թույլ տված սխալների վրա: 

Դաստիարակը կարող է ուսումնասիրել երեխայի խոսքային կարողությունները, 

հայտնաբերել թերությունները, պարզել երեխայի հետաքրքրությունները, 

նպատակաուղղվածությունը և տրամադրվածությունը: 

Խոսքային զրույցների համար ամենահարմար ժամանակը զբոսանքներն են: 

Բոլոր դեպքերում զրույցը պետք է լինի օգտակար և հասանելի:Այն կարելի է 

համեմել հանելուկներով և բանաստեղծություններով: Խմբային զրույցները նույնպես 

մեծ նշանակություն ունեն և կարող են ակտիվորեն զարգացնել երեխայի բանավոր 

խոսքը: 

Զրույցները լինում են նախատեսված և չնախատեսված: Նախատեսված 

զրույցները պլանավորվում են նախապես, չնախատեսված զրույցները ծնվում են 

երեխաների նախաձեռնությամբ, զբոսանքների, խաղերի և ռեժիմային պահերի 

ընթացքում: Զրույցների թեման և բովանդակությունը պայմանավորված են 

դաստիարակյության խնդիրներով և երեխաների տարիքային առանձնահատկութ- 

յուններով: Նախադրոցական բարձր խմբերում զրույցի թեման ընդլայնվում է երեխայի 

                                                           
2 «Մայրենի լեզվի պարապմունքները մանկապարտեզի ավագ խմբում» ուսումնամեթոդական 

ձեռնարկ, Երևան 2011թ. էջ 50: 

փորձի և գիտելիքների հաշվին, ինչը նրանք ստանում են շրջապատող միջավայրից, 

տարբեր տեսակի շփումներից և հեռուստատեսությունից3:  

Զրույց անցկացնելիս դաստիարակի առջև դրվում է մի կարևոր խնդիր ևս, հասնել 

այն բանին, որ խմբի բոլոր երեխաները դառնան զրույցի ակտիվ մասնակիցներ: Դրա 

համար հարկավոր է հարցն ուղղել ամբողջ խմբին, պատասխան ստանալ տարբեր 

երեխաներից:Չի կարելի անընդհատ հարցեր ուղղել նույն երեխային: Երեխային 

ուղված հարցերը պետք է լինեն հստակ, նպատակաուղված, հակիրճ, տեղին, 

երեխայի տարիքին համապատասխան,տրամաբանական հաջորդականությամբ 

կառուցված, մտածելու տեղիք տվող: Լալա Սմբատյանը իր գիտամեթոդական 

հոդվածներից մեկում անդրադառնալով նախադպրոցականի կապակցված  խոսքի 

զարգացաման հետ կապված մի շարք հարցերին նշել  և տարբերակել  է պարապմուն- 

քի ժամանակ դաստիարակի կողմից  առաջարկվող հարցերը նշելով՝  ուսումնական 

պրոցեսում կիրառվող հարցերն ու հարցադրումներն ըստ նպատակադրման լինում 

են՝ վարժեցնող, մարզող, ստուգող, իսկ երեխաների հետ զրույց 

ծավալելու  նպատակով հետապնդող հարցերը դասակարգվում են հետևյալ կերպ. 

 Բաց հարցեր, որոնք նպատակահարմար են անմիջապես հաղորդակցություն 

սկսելու համար: Այս տիպի հարցերը   հնարավորություն են տալիս մտածել և 

ազատ պատասխանել և դրանք չեն ենթադրում միանշանակ պատասխաններ: 

 Փակ հարցեր, որոնք պահանջում են միանշանակ պատասխաններ՝ «այո» կամ 

«ոչ»:Այս տիպի հարցերը նպատակահարմար է օգտագործել պատասխանի 

ընտրության հնարավորությունը սահմանափակելու համար, սակայն խորհուրդ 

չի տրվում շատ հաճախ օգտագրծել այս մեթոդը: 

 Հուշող հարցեր, ինչպես երևում է անվանումից , այս հարցերը նպատակ ունեն 

երեխային հանգեցնելու այն պատասխանին, որն ակնկալում է դաստիարակը: 

Օրինակ ՝ «Մի՞թե դու կարծում ես, որ այս մոտեցումը ճիշտ է»: 

                                                           
3  «Նախաշավիղ» գիտամեթոդական հանդես, (3.2015),էջ 23: 

 Ենթատեքստով հարցեր, հիմնականում օգտագործվում են երեխաների 

լարվածությունը թուլացնելու և ակնկալվող պատասխանին հասնելու 

նպատակով: 

 Հետադարձ կապն ապահովող հարցեր. Սրանց միջոցով հնարավոր է ճշտել 

երեխաների կողմից նյութի ընկալումը և զրույցի մեջ նրանց ընդգծված լինելը: 

Միաժամանակ դրանք ծառայում են զրույցի մասնակիցների պատասխանները 

զարգացնելու կամ հետագա քննարկումները  խրախուսելու նպատակով: 

 Ուղղորդող հարցեր, նմանատիպ հարցերը օգնում են երեխային կենտրոնանալ և 

ուշադրությունը սևեռել դիտարկվող նյութի այս կամ այն հարցի վրա: 

Մանսավորապես, նպատակահարմար է կիրառել նոր թեմային անցնելուց 

առաջ:4  

Դաստիարակը պետք է երեխային հնարավորություն տա պատասխանել հարցերին, 

եթե երեխան կարկամում է, ապա հնարավոր է հնչեցված հարցը պարզ չէ երեխայի 

համար, այստեղ արդեն դաստիրակը և՛ հոգեբանորեն և՛  հմտորեն պետք 

է  իրավիճակ ստեղծի  ի օգուտ երեխայի: Եվ հենց այդ լավ մթնոլորտի պայմաններում 

երեխայի խոսքը ավելի ազատ և անկաշկան է դառնում: 

 

 

 

 

 

 

 

 

 

 

                                                           
4 «Նախաշավիղ» գիտամեթոդական հանդես, (3.2015), էջ 26: 

ԵԶՐԱԿԱՑՈՒԹՅՈՒՆ 

Ուսումնասիրելով նախադպրոցականների խոսքի զարգացման 

առանձնահատկություններ՝ եզրակացրինք, որ նախադպրոցական տարիքի 

երեխաների կապակցված խոսքի մշակումը հիմնականում տեղի է ունենում 

երկխոաության և զրույցի շնորհիվ։ Երկխոսության ձևավորման կարևոր 

նախապայման է դաստիարակի և երեխաների շփումը: Այդ ընթացքում 

կազմակերպվում են խոսքի զարգացմանն ուղղված նպատակային զրույցներ, 

հարցուպատասխան՝ հաշվի առնելով երեխաների տարիքային և անհատական 

առանձնահատկությունները, պահանջմունքները, հետաքրքրություններն ու խոսքի 

զարգացման մակարդակը: 

Նախադպրոցական տարիքում կապակցված խոսքի զարգացումը տեղի է 

ունենում աստիճանաբար, մտածողության զարգացմանը համընթաց: Այն առնչվում է 

երեխայի գործունեության և շրջապատի մարդկանց հետ շփման ձևերին։  

Երկխոսությունը սոցիալական փոխներգործության բարդ ձև է, երբեմն 

երկխոսության մեջ մտնելն ավելի դժվար է, քան մենախոսությամբ հանդես գալը: Այս 

պարագայում սեփական արտահայտությունների, հարցերի շուրջ մտածելը տեղի է 

ունենում դիմացինի խոսքի ընկալման հետ միաժամանակ։ Երկխոսության մեջ 

մտնելը պահանջում է այն պիսի բարդ կարողություններ, ինչպիսիք են` լսել և ճիշտ 

հասկանալ զրուցակցի արտահայտած մտքերը, սեփական դատողություններն 

արտահայտել ձևաբանորեն և շարահյուսորեն ճիշտ, պահպանել որոշակի հուզական 

տուն, լսել սեփական խոսքը և այլն:  

ՕԳՏԱԳՈՐԾՎԱԾ ԳՐԱԿԱՆՈՒԹՅԱՆ ՑԱՆԿ 

1. Այնքա՜ն ծանոթ և այնքա՜ն անծանոթ մեր երեխան,Ձեռնարկ ծնողների համար, 

Երևան 2006թ.: 

2. Նախադպրոցականի զարգացումը նախակրթարանում, հանրապետական 

ծրագիր 2-6 տարեկանների համար, Մխիթար Սեբաստացի կրթահամալիր: 

3. Մանկապարտեզի միջին խմբի կրթական համալիր ծրագիր (4-5), Երևան 2011թ.: 

4. Մանկապարտեզի ավագ խմբի (5-6 տաեկանների) կրթական համալի ծրագիր, 

Երևան 2007 թ.: 

5. Խոսքի զարգացման պարապմունքները մանկապարտեզի կրտսեր 2-րդ խմբում, 

մեթոդական ձեռնարկ, Երևան 2014թ.: 

6. Ասյա Հովհաննիսյան, Նախադպրոցական կրթական համակարգում 

մանկավարժական գնահատումը,  մեթոդական ուղեցույց, Երևան 2008թ.: 

7. Մայրենի լեզվի պարապմունքները մանկապարտեզի ավագ խմբում, 

ուսումնամեթոդական ձեռնարկ, Երևան 2011թ.: 

8. «Նախաշավիղ» գիտամեթոդական հանդես, (3.2015): 

 

 

 

 


